
PROGRAM MADANI KITA DAMANSARA PERKUKUH HUBUNGAN KERAJAAN
DAN RAKYAT MELALUI AGENDA DIGITAL INKLUSIF
DAMANSARA, SELANGOR, 26 SEPTEMBER 2026 - Program MADANI Kita terus
menjadi platform Kerajaan MADANI mendekati rakyat melalui penyampaian
maklumat, perkhidmatan kerajaan serta ruang interaksi secara langsung dengan

kementerian dan agensi.

Menteri Digital merangkap Ahli Parlimen Damansara, YB Tuan Gobind Singh Deo,
berkata Program MADANI Kita mencerminkan pendekatan kerajaan yang turun ke
lapangan untuk mendengar, memahami keperluan dan memastikan dasar serta

perkhidmatan yang dirangka benar-benar memberi manfaat kepada rakyat.

Beliau berkata demikian ketika merasmikan Program MADANI Kita Damansara di
Dewan Komuniti Damansara Damai, hari ini. Turut hadir ke majlis, YBrs. Datin Saliza
binti Mokhtar, Timbalan Ketua Pengarah (Pengurusan), Akademi Kenegaraan

Malaysia (AKM), Pejabat Perdana Menteri selaku agensi pelaksana program kali ini.

Menurut beliau, transformasi digital perlu dilaksanakan secara inklusif supaya manfaat
teknologi dapat dinikmati semua lapisan masyarakat, termasuk warga emas,
golongan berpendapatan rendah, usahawan kecil dan komuniti yang memerlukan

sokongan.

“Teknologi hanyalah alat. Yang lebih penting ialah bagaimana teknologi digunakan
untuk meningkatkan kehidupan rakyat, memperluas peluang ekonomi, memudahkan

akses perkhidmatan serta memastikan tiada golongan yang tertinggal,” katanya.

Beliau turut menekankan kepentingan literasi dan keselamatan digital, termasuk
kesedaran melindungi data peribadi, menangani penipuan dalam talian serta

membezakan maklumat benar dan palsu.

Dalam memperkasa ekonomi digital, beliau berkata usahawan kecil dan sederhana

perlu diberi akses kepada infrastruktur, kemahiran dan ekosistem yang membolehkan

teknologi dimanfaatkan bagi memperluas pasaran, meningkatkan produktiviti dan

membuka peluang baharu.

Beliau turut menegaskan bahawa kejayaan sesuatu dasar perlu diterjemahkan melalui
manfaat yang dapat dirasai rakyat, termasuk perkhidmatan awam yang lebih baik,
peluang pendidikan dan pekerjaan, serta sokongan kepada usahawan dan golongan

yang memerlukan.

Beliau menyeru warga Damansara memanfaatkan Program MADANI Kita untuk
mendapatkan maklumat, perkhidmatan dan menyampaikan pandangan kepada

kementerian serta agensi kerajaan yang terlibat.

Program berkenaan diharap terus menjadi wadah memperkukuh hubungan kerajaan
dan rakyat serta memastikan teknologi dimanfaatkan sebagai pemudah cara ke arah
sebuah Malaysia yang lebih maju, inklusif, selamat dan berdaya saing, dengan rakyat

sebagai keutamaan.

